
Sta spezie d'oragan sentio de fora

     Dopo pochi momenti s'à quietà;

     L'ativo Marchesin no vede l'ora

     De sodisfar la so curiosità:

     E cossa falo! dal Piovan l'implora

     De l'organo la chiave, e drento el và

     Co quel che tira i foli a l'organista

     I guasti a esaminar de l'onomista.

Armà de un feraleto da scarpioni

     Che fora el sporze co la man de giazzo

     El lo vede zirar coi so gamboni

     Su le rovine come un visdecazzo

     Che zà disposto a romperse i cogioni

     De la preson no ghe ne dava un cazzo

     Rassegnà de subirla so condana

     Con un bel me ne infoto da putana.

Impaziente el Marchese de sonar

     La tromba del so zelo, e del so cuor

     Co un mezzo franco, perso ne l'afar

     Credendolo un Zechin paga l'onor

     Che à avudo el tirafoli de scortar

     Nel logo che v'ò dito un gran signor,

     E po de spron batuo l'impianta in campo

     El comandante, e el core come un lampo.

E bagnà de sudor nol ferma el troto

     Se no l'ariva de Florian al banco,

     Là se ghe mete le lasagne in moto

     E pizzegando un fià del saltimbanco

     „ Acqua fresca, l'esclama, presto un goto

     (E sa vinti curiosi ghe xè a fianco)

     „ No gh'è caso, son bestia, e lo sarò,

     (Ne dei vinti nessun dise de no:)

